
					ఈ పుట అచ్చుదిద్దబడ్డది

సీ. సకలయోనులయందు జన్మించి జన్మించి

               దినమును బొట్టకై తిరిగి తిరిగి

     యున్మత్తవృత్తిచే నుప్పొంగి యుప్పొంగి

               పంచేంద్రియవ్యాప్తిఁ బరగి పరగి

     కలుషజాలంబులు గావించి కావించి

               మొగిని సంసారాబ్ధి మునిఁగి మునిఁగి

     తనుజరాభారంబుఁ దాలిచి తాలిచి

               నరవిఁ గొన్నాళ్ళకుఁ జచ్చి చచ్చి

గీ. మరలఁ బుట్టంగలేక నీచరణయుగళ

     సేవఁ గోరితి నను దయఁ గావవలయు

     సురుచిరాకార ఉన్నవపురవిహార

     రాజగోపాల రాధామనోజఖేల.94

సీ. మర్యాదరహితుఁడ మదనపరవశుండ

               వంచనాపరుఁడను గొంచెగాఁడఁ

     గఠినహృదయుఁడ దుష్కర్ముఁడ నీచుండ

               గురుపాతకుఁడ గృతఘ్నుఁడను ధురభి

     మానిని లోభిని మత్సరయుతుఁడను

               దుర్గుణుండను గురుద్రోహి నైన

     నావంటియజ్ఞాను నేవిధంబున నీదు

               దయకుఁ బాత్రునిగాఁగఁ దలఁచకున్నఁ

గీ. బతితపావనబిరుదు యేపట్ల నీకు

     నిలుపఁబోవదు సుమ్ము భూతలమునందు

     సురుచిరాకార ఉన్నవపురవిహార

     రాజగోపాల రాధామనోజఖేల.
95

		 ఈ పేజీలో చివరి మార్పు 24 నవంబరు 2021న 01:19కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

